
88. பயிலும்போதே வேலைவாய்ப்பு
பல்கலைக் கழகத் துணைவேந்தராக இருந்தபோது மேற் கொண்ட கல்வித் திட்டம் பற்றிக் குறிப்பிட்டேயாக வேண்டும்.
பாலர் கல்வி முதல் பல்கலைக் கழகக் கல்விவரை உள்ள எல்லா வகையான இந்தியக் கல்விமுறை பற்றி ஆய்வு செய்து பெரியதோர் அரியதோர் - அறிக்கையை கோத்தாரி குழு இந்திய அரசிடம் அளித்தது. அதன் பரிந்துரைகள் பலவாகும். அவற்றில் ஒன்று 'பணிப் பயிற்சி பற்றியதாகும். இளைஞர்கள் கல்வி கற்கும் போதே கல்வியின் கூறாகப் பணிப் பயிற்சியையும் பெறவேண்டும் என்பது ஒரு பரிந்துரை. ". --
"அத்தகைய பணிப் பயிற்சியைப் பெறக் கல்வி வளாகத்தையே பயன்படுத்திக் கொள்ளலாம். அங்கு நூலகத்தில், சோதனைக் கூடங்களில், விளையாட்டுத் திடல்களில், பனிப் பயிற்சிபெற வழி வகை செய்யலாம்’ என்று அக் குழு ஆலோசனை கூறிற்று. .
செயல் பயிற்சி இல்லாமல் வெறும் ஏட்டுக் கல்வி மட்டும் கற்பது உப்பில்லா உணவுக்கு ஒப்பாகும். இக் கருத்தைக் கொண்ட நான் 'கோத்தாரி குழு"வின் மேற்படி பரிந்துரைக்குச் செயல் வடிவம் கொடுக்க முயன்றேன். அதற்கு வெள்ளோட்டம் பார்த்தேன்.
பயிலும் போதே வேலை வாய்ப்பு
1970ஆம் ஆண்டு கோடை விடுமுறையின்போது விரும்புகிற மாணவர்களுக்குத் தற்காலிக வேலை வாய்ப்புகளைப் பெற்றுத்தர இயலுமா என்று தலைவர்களைக் கலந்து ஆலோசித்தேன். திரு. சி. ஏ. தர்மராசன் என்பவர் பல்கலைக் கழகத்தில் தகவல் வேலை வாய்ப்பு அலுவலராகப் பணிபுரிந்து வந்தார். அவர் இதில் ஆர்வம் காட்டினார். சென்னை மாநகரில் 100க்கு மேற்பட்ட மாணவர் களுக்குக் கோடை விடுமுறையில் பகுதி நேர வேலை வாய்ப்பு களைப் பெற்றுத் தந்தார். இது மாணவர் சமுதாயத்திடையே ஊக்கத்தை வளர்த்தது. பிந்திய ஆண்டுகளில் அப்படிப் பயன் பெற்றோர். எண்ணிக்கை வளர்ந்தது. பகுதிநேர வேலை முறை, கோவை, திருச்சி ஆகிய நகரங்களுக்கும் பரவிற்று. வசதி குறைவான மாணவர்கள் பகுதிநேர வேலைகளுக்குப் பெற்ற ஊதியம் அவர்கள் படிப்பிற்குப் பெரிதும் உதவிற்று.
‘விரும்புகிறவர்களுக்கு மட்டும் வாய்ப்பு’ என்ற் அடக்கமான நடைமுறை வெற்றி பெற்றதைக் கண்டு நம்பிக்கை பெற்றேன்.

		 இப்பக்கம் கடைசியாக 9 ஆகத்து 2018, 11:17 மணிக்குத் தொகுக்கப்பட்டது.
	அனைத்துப் பக்கங்களும் படைப்பாக்கப் பொதுமங்கள் அனுமதியுடன் பகிரப்பட்டுள்ளன; கூடுதலான கட்டுப்பாடுகளுக்கு உட்படலாம்.

